
Áki Bertholdsen 

sNæsta ár fer tað at verða 
stuttligari at búgva í Havn

Serliga hjá familjum við 
børnum.

Tað einasta, býráðið skal 
taka støðu til hesa næstu 
tíðina, er,hvussu nógv stutt­
ligari tað skal vera at búgva 
í høvuðsstaðnum.

Tórshavnar Býráð hevur 
viðgjørt fíggjarætlanina 
fyri næsta ár.

Í løtuni er skattaprosent­
ið í Havn 20,75% og barna­
frádrátturin er 5500 krónur 
um árið fyri hvørt barn 
undir 18 ár.

Lækkar og hækkar
Hóast viðgerðin ikki er liðug 
enn, er tað longu nú greitt, 
at bæði kommunuskatturin 
fer at lækka og at barnafrá­
drátturin fer at hækka.

Fyri tveimum árum síða­
ni var skattaprosentið í 
Havni 19,75%, men tað varð 

hækkað eitt prosent at fígg­
ja Boðanesheimið við.

Hvørt skattaprosent í 
Tórshavnar Kommunu er 
einar 33 milliónir krónur.

Samstundis lovaði meiri­
lutin í býráðnum, at tá ið 
Boðanesheimið var liðugt, 
skuldi skatturin lækka aft­
ur.

Nú er Boðanesheimið 
liðugt og Í býráðnum eru 
tey sinnað at halda lyftið.

Spurningurin er bara, 
hvussu tað skal gerast.

Tað, sum samgongan í 
býráðnum higartil hevur 
stungið út í kortið, er, at 
skattaprosentið skal lækk­
að 0,5%. 

Tað svarar til góðar 16 
milliónir í mistari inntøku 
hjá kommununi.

Men afturfyri skal 
barnafrádrátturin hækka 
2500 krónur fyri hvørt 
barnið, upp í 8000 krónur 
um árið.

Eisini tað svarar til góðar 

16 milliónir í mistari inntøku
Tilsamans svarar tað í 

krónum og oyrum sostatt til 
ein skattalætta upp á einar 
33 milliónir milliónir, ella 
eitt skattaprosent.

Upp aftur betri
Men kanska verður tað 

upp aftur stuttligari enn so 
at verða havnarfólk næsta 
ár.
Á býráðsfundinum í gjár­
kvøldið staðfestu Jan 
Christiansen og Sjúrður 
Olsen, býráðslimir úr and­
støðuni, at sum heild tóku 
teir undir við fíggjarætlan­
ini, sum samgongan hevur 
lagt fram.

Men teir løgdu dent á, at 
Fólkaflokkurin vil hava, at 
barnafrádrátturin hækkaði 
heilt upp í 10.000 krónur um 
árið fyri hvørt barnið undir 
18 ár.

Hetta fer at kosta 
kommununi 12 milliónir 
eyka, sum síðani skulu finn­

ast onkustaðni, men tað 
varð ikki nevnt, hvussu tað 
skuldi finnast.

Jan Christiansen sigur, 
at hetta ger Fólkaflokkurin 
fyri at lívga barnafamiljur­
nar.

- Tað er ræðandi, at 
fólkatalið minkar, enntá ið 
høvuðstaðnum, sigur Jan 
Christiansen.

Hann sigur, at hetta 
verður samstundis einasta 
broytingin, Fólkaflokkurin 
vil hava. 

Hann heldur nevniliga, 
at hevur flokkurin bara eitt 
ynski, er størri møguleiki 
fyri at fáa undirtøku fyri 
tí, enn um hann kemur við 
fleiri broytingaruppskotum.

Víst varð eisini á, at tá ið 
skattaprosentið og barna­
frádrátturin eru samtykt, 
ber ikki til hjá býráðnum, 
sum tekur við eftir valið, at 
broyta tað aftur.

Letur seg gera

Heðin Mortensen, borgar­
stjóri, vísti als ikki aftur, 
at barnafrádrátturin skal 
hækka upp í 10.000 krónur.

- Alt letur seg gera, 
men vit mugu undir øll­
um støðum ikki økja um 
útreiðslurnar, so verður 
barnafrádrátturin hækkað­
ur, má okkurt annað skerj­
ast. 

Hinvegin heldur Annfinn 
Brekkstein úr Sambands­
flokkinum, at skattaprosent­
ið lækkar eitt prosent og at 
barnafrádrátturin hækkar 
upp í 8000 krónur.

Hetta fer at kosta 
kommununi upp ímóti 16 
milliónum meiri um árið, 
enn uppleggið frá sam­
gonguni er, men Annfinn 
Brekkstein nevndi ikki, 
hvussu hetta skuldi fíggjast.

Gera seg inn á 
kommmununa
Í sambandi við viðgerðina 
í býráðnum átalaðu fleiri 

býráðslimir landsstýrissam­
gonguna fyri at gera seg inn 
á kommunurnar.

Eitt nú fáa kommunur­
nar onki av skattinum av 
inngjaldinum til pensjónir. 
Samstundis tvífaldast 
gjaldið hjá kommununum 
fyri at hava børn á sam­
døgurstovni og nú skulu 
kommunurnar eisini rinda 
meiri av rentustuðlinum til 
sethúsaeigarar.

Og býráðslimirnir heit­
tu staðiliga á umboðini hjá 
Fólkaflokkinum og Sam­
bandsflokkinum í Tórs­
havnar Býráð um at fara 
til teirra flokkar í Lands­
stýrinum um at fáa hetta í 
rættlag.

Jan Christiansen skuldi 
fegin bera boðini víðari, 
men bæði Sjúrður Olsen og 
Annfinn Brekkstein vístu á, 
at teir vóru býráðslimir og 
høvdu onki við landspoli­
tikk at gera.

Nú skal eitt íverksetarahús 
stovnast í Havn.

Tað samtykti Tórshavnar 
Býráð í gjárkvøldið.

Ætlanin hevur verið at 
stovna eitt Íverksetarahús í 
Tórshavn. 

Býráðið heldur, at tað er 
alneyðugt, at fleiri vinnu­
virkir verða sett á stovn í 
kommununi, og kundi hetta 
tiltakið stuðla undir tí, held­
ur býráðið.

Ætlanin er at Íverkset­
arahúsið skal vera í einum 
húsum, Kommunan eigur í 
Kongagøtu sjey og nú hevur 

kommunan samtykt at játta 
pengar til at umvæla húsini 
og at innrætta tey til enda 
málið.

Men tá síðani skal býráðið 
aftur taka støðu til, hvussu 
húsið skal brúkast og annað.

Íverksetarahúsið skapa 
eitt umhvørvið, soleiðis at 
íverksetarar kunnu læra av 
hvørjum øðrum. 

Samstundis er møguleiki 
fyri at savna vitan, sum kann 
stuðla íverksetarum, eitt nú 
innan fígging, útflutningur, 
marknaðarføring, patent 
v.m. 

Kommunan innrættar 
íverksetarahúsið við skriv­
stovum, fundarhøli, køki, 
atgongd til streym, net og 
printara. 

Endamálið er so, at íverk­
setarar skulu sleppa at leiga 
seg inn í húsið eina ávísa tíð 
og so hava teir sjálvir teldu­
útgerð og telefonir við sær 
sjálvir. 

Býráðið staðfestir, at virk­
semið má ikki vera kapping­
aravlagandi og tí er neyðugt 
at seta karmar upp fyri hús­
ið. 

Í hesum sambandi má 

støða taka til, hvussu leingi 
kann ein íverksetari vera 
inni í húsinum, hvussu 
nógvar fermetrar ella fólk 
kann ein fyritøka hava inni í 
húsinum og um avmarkingar 
skulu setast fyri, hvør kann 
vera í húsinum. Og at enda 
skal støða takast til, hvussu 
stór húsaleigan skal vera.

Undir øllum umstøðum 
heldur býráðið, at húsið skal 
hvíla í sær sjálvum.

Í hesum sambandi skal 
tað bera til hjá íverksetarum 
at leiga eitt skrivaraborð í ein 
dag, ella eitt høli í mánaða 

fyri at nevna eitt dømi. 
Fyritøkur, sum longu 

eru, skulu eisini kunna leiga 
fundarhøli til videoráðstevn­
ur ella annað. 

- Húsið skal verða smart, 
eggja til skapan og bjóða 
uppá hentleikar, tíðarrit og 
annað, soleiðis at  uppfinn­
arar, sniðgevarar, rithøvund­
ar, app-mennarar trívast. 

Føroyskt navn
Men nú á døgum má alt slíkt 
eftir øllum at døma hava eitt 
enskt heiti fyri at vera nóg 
fínt ella fyri at verða tikið í 

álvara, og tí hevur tað verið 
nevnt at kalla húsið HIT 
húsið, har HIT stendur fyri  
”House of Innovation Tórs­
havn”.

Summir býráðslimir fýlt­
ust á navnið og vildu hava, 
at húsið skuldi hava eitt før­
oyskt heiti og nevnd vóru 
heiti sum Nýskapanarhúsið, 
ella Nýskipanarhúsið.

Onkur spurdi hví tað ikki 
bara kundi eita Íverksetara­
húsið…men tað ljóðaði kans­
ka ov klaksvíksligt, skemtaði 
ein býráðslimur við.

Havnin fær sítt egna íverksetarahús

Stuttligari at búgva í Havn
LÆGRI SKATTUR næsta ár fáa havnarfólk lægri skatt og hægri 
barnafrádrátt sum tilsamans fer at kosta kommununi nógvar milliónir

Havnarfólk fara at fáa onkustaðni ímillum 33 og 50 milliónir í skattalætta næsta ár

Skattalætti


